
<<Բույսերի կարանտինի ոլորտում համագործակցության մասին>> համաձայնագրի կնքման նպատակահարմարության մասին


<<Բույսերի կարանտինի բնագավառում համագործակցության մասին>> համաձայնագիր կնքելու շարժառիթներն են Անկախ Պետությունների Համագործակցության շրջանակներում տնտեսական և առևտրային հարաբերությունների զարգացումն, ինչպես նաև համագործակցությունը կարանտին օբյեկտների ներթափանցման և տարածման կանխարգելման բնագավառում:
Համաձայնագրի ստորագրման անհրաժեշտությունը բխում է «Բույսերի միջազգային պաշտպանության մասին» 1951 թվականի նոյեմբերին ստորագրված (վերանայված 1979 թվականի նոյեմբերին և 1997 թվականի նոյեմբերին) կոնվենցիայի դրույթներից, որը Հայաստանի Հանրապետության ազգային ժողովի կողմից վավերացվել է 2006 թվականի մարտի 21-ի N Ն-259-3 որոշմամբ:
Համաձայնագրի նպատակն է` զարգացնել ԱՊՀ մասնակից պետությունների համագործակցությունը բույսերի կարանտինի ոլորտում, մշակել համատեղ միջոցառումներ կարանտին բուսասանիտարական անվտանգության և կարանտին օբյեկտներից պաշտպանվածության մակարդակի բարձրացման ուղղությամբ, ինչպես նաև ձեռնարկել համապատասխան միջոցառումներ միջազգային առևտրում կարանտին բուսասանիտարական հսկողության ենթակա արտադրանքների խոչընդոտները վերացնելու նպատակով: 
Համաձայնագրի ստորագրումը թույլ կտա ապահովել բազմակողմ և լիարժեք համագործակցություն բույսերի կարանտինի բնագավառում, մասնավորապես` կարանտին օրգանիզմների տեղափոխման և տարածման վերաբերյալ տեղեկատվության փոխանակման, կարանտին բուսասանիտարական անվտանգության և պաշտպանվածության մակարդակի բարձրացմանն ուղղված համատեղ միջոցառումների մշակման, բույսերի կարանտինի ոլորտում համատեղ գիտական հետազոտությունների իրականացման ուղղությամբ: Համաձայնագրով նախատեսված է  նվազեցնել կարանտին օբյեկտների հասցրած վնասը, ինչպես նաև կարգավորել կարանտին բուսասանիտարական հսկողության (վերահսկողության) ենթակա կարգավորվող առարկաների խոչընդոտները միջազգային առևտրում:
Հայաստանի Հանրապետության գյուղատնտեսության նախարարությունը գտնում է նպատակահարմար <<Բույսերի կարանտինի բնագավառում համագործակցության մասին>> համաձայնագրի կնքումը:

